
Umsögn við tillögu til þingsályktunar um áætlun um vernd og orkunýtingu landsvæða.

Undirrituð mótmæla því að Hvammsvirkjun og aðrar virkjanir í neðri hluta Þjórsár séu settar í 

orkunýtingarflokk rammaáætlunar. Í stjórnarsáttmála núverandi ríkisstjórnar kemur fram að 

fjölga eigi kostum í biðflokki. Því er tilvalið að færa virkjanir í neðri hluta Þjórsár yfir í biðflokk. 

Við sama tækifæri fögnum við því að Kjalölduveita og Norðlingaölduveita séu í verndarflokki. 

Það þýðir vonandi að fimm áratuga löng barátta um verndun Þjórsárvera sé unnin.

Umhverfismat Hvammsvirkjunar er unnið árið 2003 og árin þar á undan. Það er gamalt. 

Forsendur og hugsunarháttur manna hefur breyst frá þessum árum. Það er tímaskekkja að fara í 

óþarfar framkvæmdir sem eru svo umdeildar og skaðlegar. Samfélagsleg áhrif virkjana í neðri 

hluta Þjórsár hafa aldrei verið metin. Ef hafa á sjálfbæra þróun að leiðarljósi eins 

og segir í stjórnarsáttmála núverandi ríkisstjórnar þá verður að rannsaka samfélagsleg áhrif, enda 

eru þau ein af stoðum sjálfbærrar þróunar. Í stjórnarsáttmálanum segir einnig að sátt verði að 

ríkja um nýjar virkjanir. Frá upphafi hefur hart verið barist gegn Hvammsvirkjun og það er ekki 

nokkur leið að það muni ríkja sátt um að reisa þessa virkjun í sveitinni okkar.

Hvammsvirkjun er óafturkræf framkvæmd sem hefur eyðandi áhrif á gróður, lífríki, 

náttúru og samfélag í sveitinni. Hvammsvirkjun mun samkvæmt gefnum upplýsingum ekki 

skapa nein framtíðarstörf í sveitinni en möguleikar til ferðaþjónustu eru hins vegar ótakmarkaðir 

og að mestu ónýttir. Þjórsárdalur er paradís og þar eru miklir möguleikar í ferðaþjónustu. Þeir 

möguleikar yrðu illa nýttir ef ákveðið yrði að sökkva anddyri Þjórsárdals undir lón.

Í sveitinni er blómlegur landbúnaður, enda er sveitin einkar hentugt landbúnaðarsvæði. 

Hvammsvirkjun sökkvir túnum bænda á svæðinu og kuldaáhrif lónsins hafa áhrif á afkomu og 

uppskeru bænda. Landsvirkjun notar það sem rök fyrir virkjun að þegar hafi verið samið við 

landeigendur. Við höfum hins vegar heyrt frá landeigendum að þeim hafi verið hótað eignarnámi 

og því hafi þeir eðlilega samið til að tryggja eigin hagsmuni og afkomu. Það þýðir ekki að 



landeigendur séu hlynntir virkjun, en margir þeirra hafa verið virkir í baráttunni gegn 

Hvammsvirkjun.

Þjórsá er í dag sauðfjárveikivarnargirðing og virkar vel sem slík. Komandi frá 

sauðfjárbúi vitum við mikilvægi þess að sauðfjárveikrvarnargirðmgar haldi. Landsvirkjun lofar 

að girða girðingu, en sauðfjárveikivarnargirðingar sem Landsvirkjun hefur girt við 

Sultartangavirkjun eru mjög lélegar og langt frá því að vera fjárheldar. Landsvirkjun hefur því 

ekki sýnt það í verki að þau séu fær um að halda kindum réttu megin. Það er algengt að sjá 

kindur fara þar í gegn svo við gefum lítið fyrir loforð Landsvirkjunar í þessum efnum. Auk þess 

væri girðing og tómur árfarvegur lýti á landinu.

Umræður um virkjanir hafa skapað sundrung og klofið íbúa sveitarinnar í fylkingar í 

tæplega 20 ár. Þrátt fyrir þessa sundrungu þá er eitt sem sameinar alla Gnúpverja. Það eru 

réttirnar og fimmtudagurinn fyrir réttir þar sem farið er á móti safninu. Hver einasti Gnúpverji á 

þá minningu að fara á móti safninu inni í Þjórsárdal. Verði Hvammsvirkjun að veruleika verða 

þessar minningar hrifsaðar af Gnúpverjum framtíðarinnar en sú leið sem safnið fer verður að 

stóru leyti undir lóni, sem og safngirðingin. Líklega hafa ekki allir hugsað þetta til enda. 

Landsvirkjun segir í svörum sínum við athugasemdum við frummatsskýrslu fyrir 

Hvammsvirkjun, að þetta muni ekki skemma upplfun þeirra sem fara á móti safninu. Það er ekki 

starfsmanna Landsvirkjunar að meta og fráleitt að fólk sem hefur jafnvel aldrei farið á móti 

safninu fullyrði slíkt.

Almenningi hefur verið talin trú um að nýta eigi orkuna úr Hvammsvirkjun í orkuskipti. 

Orkuskipti eru jákvæð í hugum flestra, svo það að ætla að nýta orku í eitthvað sem er jákvætt 

kann að skapa jákvæð hugrenningarkennsl í hugum fólks. Í raun er það grænþvottur því að aukin 

orkuþörf vegna orkuskipta er samkvæmt orkuspá Orkustofnunnar (frá 2020) 4,5-6MW á ári. Til 

samanburðar á Hvammsvirkjun að vera 93 MW. Ef Hvammsvirkjun kemur inn á markaðinn 

eingöngu til að mæta aukinni orkuþörf vegna orkuskipta þá tæki það virkjunina 15 ár til að 

komast í fulla afkastagetu. Fjárfesting eins og Hvammsvirkjun verður ekki gerð til þess að 

komast í full afköst eftir 15 ár. Þess vegna læðist sá grunur að okkur að ætlunin sé að selja 

orkuna í orkufrekan iðnað og að ekki sé verið að segja allan sannleikan um hvert orkunni er 

ætlað að fara.



Athyglisvert er að skoða upplýsingar um aflstöðvar Landsvirkjunnar á heimasíðu þeirra. 

Heildarframleiðslugeta Landsvirkjunnar er um 15.028 GWh á ári. Af þeim eru 7.315 GWh á 

vatnasviði Þjórsár og Tungnaár, sem gerir um 48,7% af heildarframleiðslunni. Sú prósenta færi í 

51% að Hvammsvirkjun viðbættri. Einnig er vert að minnast á að um 87,2% af árlegri 

framleiðslugetu Landsvirkjunnar á uppruna sinn í jöklum. Vert er að hafa áhyggjur af því til 

lengri tíma litið vegna hopun jökla og hlýnandi loftslagi.

Horfum til uppsprettu vatnasviðs Þjórsár og Tungnaár, Hofsjökli. Hofsjökull einn og sér 

er uppspretta um 55% af framleiðslugetu Landsvirkjunnar, því Blöndustöð bætist við þær 7 

aflstöðvar sem eru á vatnasviði Þjórsár og Tungnaár. Hversu gáfulegt er að reiða sig svo mikið á 

eina uppsprettu? Sérstaklega þegar litið er til þess að uppsprettan er hopandi jökull sem situr ofan 

á virkri megineldstöð. Hvaða áhrif mun áframhaldandi hop skriðjökla Hofsjökuls hafa á 

árfarvegi þeirra áa sem frá honum renna? Hvaða áhrif gæti eitt eldgos haft? Það eru nokkur 

smáhraun við Hofsjökul sem sýnir að eldgos á svæðinu eru alls ekki útilokuð. Það er semsagt 

mögulegt að eitt eldgos geti sett um helming framleiðslugetu Landsvirkjunnar í hættu. Getur þá 

talist gáfulegt að halda áfram að setja eggin í þessa einu, sömu körfu? (Upplýsingar í þessari 

málsgrein eru teknar af heimasíðu Landsvirkjunnar og af Vísindavefnum).

Við viljum að virkjanir í neðri hluta Þjórsár verði færðar úr nýtingarflokki Rammaáætlunar í 

verndarflokk.

